Pag-aaral sa mga Halagahang Filipino
Isang Paglalagom




Para saan ang pananaliksik

na ito?

Bilang bahagi ng Programa sa Pagbuo ng Halagahang
Filipino (o Filipino Values Formation Program) ng pamahalaan,
Isinagawa ng Pambansang Komisyon para sa Kultura at mga
Sining (NCCA) ang pananaliksik na ito na naglalayon sa pagtukoy
sa mga halagahan (“values”) sa iba't ibang lugar ng Filipinas at sa
pakikipagtulungan ng mga institusyong pang-edukasyon ay
mapalaganap ang mga halagahan upang patatagin ang lipunang
Filipino. Ito ay implementasyon ng Kabanata 7 ng Philippine
Development Plan (PDP), "ang pagkikintal ng mga halagahan
upang itaguyod ang kabutihan ng lahat." ("the inculcation of
values to promote the common good.")

Layunin ng pananaliksik na ito na sagutin ang
katanungang “"Ano ang mahalaga para sa mga Filipino?" o "Ano
ang pinapahalagahan ng mga Filipino sa panahong ito?” Mga
survey at Focus Group Discussion (FGDs) ang isinagawa sa iba't
iIbang bahagi ng Filipinas na nilahukan ng mga Filipino mula sa
iba ibang lugar at sector.

Bahagi ng pananaliksik na ito ang pagpapaliwanag ng
mga dahilan kung bakit mahalaga ang nasabing mga halagahan.
Ang mga halagahang natukoy sa pananaliksik na ito ay
makatutulong sa pagsulong ng AmBisyon Natin 2040.

1. PAGAARAL SA MGA HALAGAHANG FILIPINO



Para saan ang pananaliksik

na ito?

Ano’ng mga Filipinong halagahan ang natukoy ng
pananaliksik?

Matapos ang isang tao’ng pananaliksik, may 19 na halaga-
han na masasabing karaniwan sa bawat Filipino.

Ang mga nabanggit na halagahang ito ay:

Pamilya (Family)
Edukasyon (Education)
Pananampalataya (Faith)
Kalusugan at Kagalingan (Health and Wellness)
Mga Pangunahing Pangangailangan (Basic Needs)
Pagkatao/Sarili (Self)
Trabaho at Kabuhayan (Work and Livelihood)
Kapayapaan at Kaunlaran (Peace and Development)
Katapatan at Integridad (Honesty and Integrity)

. Katatagan (Resilience)

. Budhay at Tunguhin (Life and Purpose)

. Karapatang Pantao (Human Rights)

. Kapaligiran (Environment)

. Pagmamahal para sa Bayan (Love for the Country)

. Kaligayahan (Happiness)

. Kapuwa
Kultura, mga Sining, at mga Agham (Culture, Arts,
and Sciences)

. Pamamahala (Governance)

. Kahusayan sa Paglikha (Creative Excellence)

Napakahalaga sa Filipino ang kaniyang pamilya.
Mahalaga ang pamilya para sa mga Filipino dahil dito
nanggagaling ang lakas at inspirasyon para maging matapang
sa mga pagsubok sa buhay. Dito rin nagsisimulang matuto ang
bawat isa ng respeto, kagandahang-loob, pagmamahal, at
pananampalataya sa Diyos.

Marami sa mga Filipino ang naniniwala pa rin sa
tradisyonal na pagtingin sa pamilya: ang ama ang haligi ng
tahanan at ang ina naman ang ilaw. Ang mga anak naman ang
magbabalik ng pagmamahal at suportang ibinibigay sa kanila
ng kanilang mga magulang. Ngunit para sa maraming Filipino,
sakop din ng “pamilya” ang pinsan, tito at tita, maging ang
hipag, biyenan, at pamangkin. Minsan, isinasama din sa pamilya
ang kapitbahay, kaibigan, kagrupo, kasama sa simbahan,
kaangkan, katribo, pati ang alagang hayop.

Sa madaling salita, nagbabago na rin ang estruktura ng
pamilya sa panahong ito, at maraming tradisyon ang
hinahamon—tulad ng single parenting o same-sex parenting.
Anupaman, karamihan pa rin ng mga Filipino ang naniniwala
na bago ang lahat, pamilya muna.

%
‘Pamilya among daganan.” 4

Edukasyon

Mahalaga sa mga Filipino ang pagkamit ng edukasyon.
Bagaman sa pamilya nagsisimulang matuto ang bata, sa
pamamagitan ng edukasyon mas natututo ang bata tungkol sa
mundo, ng kabutihang asal, at sa pakikitingo sa kapuwa.
Nagsisilbing oportunidad ang edukasyon upang matuto hindi
lamang ng mga aralin sa paaralan, kundi pati na rin ng
mabuting asal at pakikitungo sa pamayanan.

Para sa sa maraming Filipino, ang edukasyon ang
nagsisilbing daan para sa mas maayos na kinabukasan.
Magkakaroon ng magandang trabaho kapag maayos ang
pag-aaral. Para sa mga mahihirap na pamilya, ang
pagkakaroon ng maayos na edukasyon ay daan upang
makaangat sila mula sa kahirapan. Para sa kanila, ganito ang
kahalagahan ng edukasyon na handa nilang igapang ang
pag-aaral ng kanilang mga anak sa kabila ng paghihirap—mula
sa matrikula hanggang sa araw-araw na baon.

Sa ngayon, maraming hinaharap na problema ang
edukasyon, mula sa kakulangan ng gamit hanggang sa kawalan
ng pokus ng mga estudyante dahil sa gadgets. Ngunit kahit na
ganoon, mahalaga pa rin sa mga Filipino ang may pinag-aralan.

Marami ang nagbanggit na mahalaga ang
pananampalataya sa kanilang buhay. Para sa kanila, ang
paniniwala sa nakatataas at makapangyarihang Panginoon ay
nakaaapekto sa kanilang karakter pati na rin sa
pang-araw-araw na buhay. Dito nanggagaling ang kanilang
mabuting asal at pag-alam ng tama sa mali. Bukod dito,
naniniwala ang mga Filipino na sa pananampalataya sa
Panginoon tumatatag ang kanilang loob, na may nagbabantay
sa kanila na laging handang tumulong sa anumang problema
sa buhay. “Nasa Diyos ang awa, nasa tao ang gawa."

Iba-iba ang konsepto ng Diyos para sa mga Filipino. Sa
ilan, Siya ang Pinakamataas na Nilalang, "ang labaw sa tanan."
Sa mga katutubo sa lloilo, ang Diyos ang sanhi at nakaaalam ng
lahat. Sa mga Ivatan, ang Diyos ang sentro ng lahat. Sagrado
ang lupa para sa kanila dahil ito ay kaloob ng Diyos: “Doon tayo
nagmula’t doon tayo babalik! Ipinapakita nité na
magkakaugnay ang lahat, at bagaman iba-iba ang pangalan ng
pinaniniwalaan—Magbabadya, Dwata, Allah, Abba, at iba pang
tawag—naniniwala ang mga Filipinos na iisa lamang ang Diyos
na pinagmulan ng lahat.

~




‘Bawal magkasakit, sabi nga ng isang patalastas. Totoo
ito para sa mga Filipino. Priyoridad ng marami ang kalusugan
nila dahil ito ang nagsisilbing “puhunan” para magawa ang mga
nais nilang gawin sa buhay. Mulé sa pisikal na pangangatawan
hanggang sa pag-iisip, pati na rin "espiritwal” na kalusugan,
mahalaga na maayos at malusog ang anumang aspekto ng
isang indibidwal.

Paano ito nakakamit? Marami ang nagsasabi na ito ay
nakakamit sa pamamagitan ng wasto at masustansiyang
pagkain, aktibong pangangatawan, pagpapanatili ng maayos na
pag-iisip, pag-iwas sa bisyo at paggawa ng mabubuting gawi, at
pagpapanatili ng espiritwal na ugnayan sa Maykapal.

Para sa marami, malaki ang ginagampanang tungkulin
ng pamahalaan sa pagpapanatili ng mabuting kalusugan sa
Filipinas, mula sa maayos na ospital, murang gamot, at iba pang
serbisyo. Ang pagiging malusog, kung gayon, ay hindi lang
tungkol sa sarili, kundi nakaugnay din sa malusog na
pamayanan.

-~

Mga Pangunahing Pangangailangan

Para sa mga Filipino, kasama sa mga pangunahing
pangangailangan ang pagkain, pabahay, pananamit, at pati na
rin ang gamot. Mahalaga na makamtan ng isang tao ang mga
ito upang mamuhay sa pang-araw-araw at mabuhay sa isang
makataong paraan. Kung hindi makamtan ang mga
pangangailangan na ito, mahirap magpakatao. Mahalaga, kung
gayon, na magkaroon ng kabuhayan ang mga Filipino upang
makamit ang mga ito.

Para sa ilan, hindi sapat na matamo lamang ang mga
pangunahing pangangailangan. Ang maginhawang
pamumuhay ay pagkakaroon ng trabaho na pinagmumulan ng
regular na pagpasok ng pera at may kakayahang bayaran ang
mga gastusin. Sa ilan naman, mahalaga rin na makabili ng mga
luho, bukod sa mga pangunahing pangangailangan.

Pagkatao / Sarili

Mahalaga sa maraming Filipino na maipakita ang tunay
na pagkatao, na maipahayag ang sarili sa iba, ang mga
halagahan galing sa pamilya, sa relihiyon, at sa komunidad. Para
maisagawa ito, mahalaga kung gayon na magkaroon ng isang
pagkataong may matibay na dignidad.

Kasama rito ang pagkakaroon ng tiwala o
pagpapahalaga sa sarili. Pero ano ang pinanggagalingan nitong
pagpapahalaga sa sarili? Para sa ilan, nanggagaling ito sa
pagkakaroon ng layunin sa buhay. Para sa iba, ang
pagkakaroon ng lugdd sa isang bagay ang nagpapalakas ng
tiwala sa sarili. Sa iba naman, mahalaga ang pagkakaroon ng
maayos na ugali at mga halagahan, tulad ng respeto at pagiging
responsable.

Iba iba man ang pagtingin sa halaga ng sarili, marami
ang naniniwalang habambuhay ang proseso ng paglago.
Mahalaga kung gayon na magkaroon ng mabuting gawain para
maging maayos ang sarili: ang palagiang pagtingin sa sarili o
self-evaluation, pagwawasto sa mali, at pag-iwas sa
masasamang bisyo't relasyon. Sa pamamagitan nitd, nagiging
maayos ang sariling pagkatao, at nakapag-aambag sa kaniyang
komunidad sa isang mabuting paraan.

Trabaho at Kabuhayan

Ang pagkakaroon ng trabaho at kabuhayan ay kailangan
upang makamit ng isang Filipino at ng kaniyang pamilya ang
mga pangunahing pangangailangan. Para sa mga taga rural na
lugar, mahalaga ang pagkakaroon ng pagkakakitaan upang
magkaroon ng pera para sa pang-araw-araw na gastusin sa
pagkain, bahay, edukasyon, at kalusugan. Ang maayos na
trabaho ang nagbibigay ng kapanatagan sa isang tao, at ng
seguridad sa kaniyang pamilya't komunidad. “Pag may
kabuhayan, tahimik ang buhay... “Walang mag-iisip na
magnakaw, kasi mayroon naman siya”.

Mahalaga na hanapin ang balanse sa pagitan ng
mariwasa at simpleng pamumuhay. Maraming Filipino ang
naniniwala na mahalaga ang hindi paggastos nang sobra. Sa
karera, mahalaga din ang maging masaya sa trabaho kahit na
nakapapagod. Kaya sa kabila ng maraming suliranin sa
hanapbuhay, tulad ng kontraktuwalisasyon at kakulangan ng
oportunidad, maraming Filipino ang nasusumikap upang
magkaroon ng maayos na kabuhayan.

Kapayapaan at Kaunalaran

Magkaugnay ang kapayapaan at kaunlaran. Ang
pagkakaroon ng kapayapaan ng loob ay nakikita sa pakikitungo
sa kapuwa. Ang kapayapaan ding ito ang nagdudulot ng
mapayapang pamayanan. Malaki ang tungkulin na
ginagampanan ng pamahalaan sa pagpapanatili ng
kapayapaan sa pamamagitan ng pagbibigay sa mga mga
mamamayan ng pantay-pantay na proteksiyon sa ilalim ng
batas, karapatang mamuhay, magtrabaho, mag-aral, sumamba,
at ipahayag ang saloobin. Para sa ilan, indikasyon ng panlabas
na kapayapaan ang kawalan ng mga sumusunod: gulo sa
komunidad, terorismo, krimen, tsismis, extrajudicial killings (EJK),
tanim-ebidensiya, 0 ang hindi makatarungang implementasyon
ng batas militar.

Mahalaga sa isang maunlad na lipunan, ang
pagmamahalan, respeto, awa, pagkakaisa, pagtanggap,
katotohanan, at kapayapaan. Mahalaga ring itinuturo ito simula
pa lang sa pagkabata. Nagsisimula, kung gayon, ang
kapayapaan sa tahanan, sa maayos na pagpapalaki ng
magulang at ng komunidad sa kanilang mga anak. Kapag may
maayos na kabuhayan at segurado ang kita ng pamilya, maliit
ang posibilidad ng isang bata na malulong sa masasamang
gawain at sa gayon ay lumaki nang maayos.

Bukod sa tahanan at paaralan, malaki rin ang tungkulin
ng pamahalaan upang mapanatili ang kapayapaan at kaunlaran
sa bansa. Kung walang kapayapaan, walang kaunlaran. Bahagi
ng maunlad na bayan ang pagtatatag ng komunidad na
produktibo't payapa. Kaya, hangad ng AmBisyon Natin 2040 na
palaganapin ang kapayapaan.

Katapatan at Integridad

Magkaugnay ang katapatan at integridad. Nagiging
sukatan ito ng kalidad ng isang lingkod-bayan. Mahalaga ang
katangian na ito sa mga empleado't opisyal ng pamahalaan lalo
na kapag laganap ang korapsiyon. Naipakikita ito sa maliliit na
bagay tulad ng pagpasok sa tamang oras at paggawa ng
trabaho nang maayos.

Ngunit hindi kailangang maging opisyal ng pamahalaan
upang maging matapat. Sa mga Ivatan, nasasalamin ang
halaga ng katapatan sa kanilang lipunan sa sikat na "Honesty
Store”. Para sa kanila, nakaugnay ang pansariling ekonomikong
kaunlaran sa katapatan at pagkapatas nit6 sa kapuwa. Sa mga
nasa larang ng sining, tumutukoy ang katapatan sa sinseridad
ng sariling gawa. Sa mga negosyante, mahalaga ang katapatan
ng empleado at may-ari sa isa't isa. Sa anumang aspekto ng
lipunang Filipino, hindi maaaring mawala ang katapatan.

P P |

Katatagan

Para sa isang bansa na tulad ng Filipinas na madalas
makaranas ng napakaraming kalamidad, napakahalaga ang
katatagan at pagpupursigi. Paano nananatiling matatag ang
isang Filipino? Ayon sa karamihan, may apat (4) na bagay na
nakaaambag dito: pamilya, pananampalataya, kasipagan, at ang
pagtanggap sa sitwasyong kaakibat ng pagiging positibo.

Magkaugnay ang katatagan sa sarili at sa komunidad. Sa
una, nakaugnay ito sa pagiging bukas ang isip at kakayahang
sumabay sa daloy ng sitwasyon, sa pagiging tapat at
paghahanda para sa parating na unos, tulad ng pagtitipid at
pagtitiyaga. Katatagan din ang pagpupursiging panatilihin ang
iIsang negosyo sa kabila ng lahat.

Sa komunidad, nakikita ang katatagan sa konsepto ng
bayanihan, sa kakayahan ng indibidwal na ibigay ang sarili para
sa kapuwa. Halimbawa, noong pumutok ang Bulkang Pinatubo,
nagtulong-tulong ang mga indibidwal na negosyo upang
maingat ang bayan mula sa kalamidad.

>

Buhay at Tunguhin

Sabi nga sa isang kasabihan: "Habang may buhay, may
pag-asa.” Marami ang nagbanggit sa halaga ng kanilang buhay
at sa kanilang nais patunguhan. Mahalaga ang magkaroon ng
iIsang buhay na masaya at mabuti, na may pinatutunguhan. Para
sa ilan, nakaugnay ito sa pangarap na nais makamit. Sa iba, ang
makatulong sa pamilya at sa kapuwa ay sapat na para sa isang
magandang buhay. Nariyan din ang pagkakaroon ng magan-
dang edukasyon, pagkakaroon ng marka sa komunidad, o kahit
sa pagiging kontento sa sariling nagawa.

Kahit ano pa mang kahulugan nit6, mahalaga ang mag-
karoon ng sariling patutunguhan sa buhay. Marami sa mga
walang layunin sa buhay ang nalululong sa masasamang bisyo
at gumagawa ng mga “walang kuwentang” gawain, dahil na rin
sa impluwensiya ng ibang tao at lipunan. Kapag nagkakaroon ng
mga patayang tila walang saysay, bumababa ang pananaw ng
mga tao sa halaga ng buhay.

Karapatang Pantao

Likas ang karapatang pantao para sa lahat. Pantay-
pantay tayo bilang mga tao, kaya mahalaga na patas ang trato
natin sa isa't isa. Gayumpaman, maraming sektor sa lipunang
Filipino ang hindi ganap ang pagkakakamit ng karapatang
pantao. Kaya rin lumabas ito bilang isa sa mga halagahang
Filipino.

May mga kaniya-kaniyang hinaharap na mga pagsubok
ang bawat sektor ng lipunang Filipino tungkol sa kanilang
karapatang-pantao, lalo na sa mga sektor na api't nasa
laylayan—pagkamkam ng lupaing ninuno sa mga IP
(Indigenous Peoples), masamang pagtingin sa mga Moro,
kawalan ng ingklusyon para sa mga PWD (Persons with
Disability), diskriminasyon sa mga kababaihan at LGBTQIA++,
pati na sa mga mahihirap. Anupaman ang suliranin, lahat sila'y
naniniwalang walang problemang mas nakaaangat. Mahalaga
na nagkakaisa ang mga sektor na ito sa sabay-sabay na
pagsulong ng kani-kanilang mga karapatan.

Kapaligiran

Kina-iyahan sa Bisaya, at aglawlaw naman sa llocano,
ang konsepto ng kapaligiran ay mahalaga sa mga Filipino.
Bukal ito ng budhay lalo na't maraming kabuhayan ang naka-
salalay sa kalikasan. Hinuhulma ng kapaligiran ang kulturang
nakapaloob dito. Walang kultura kung walang kapaligiran.
Nakaugnay din sa kalikasan ang kabuhayan. Ang pagkasira ng
kalikasan ay maglalagay ng buhay, kabuhayan, at kultura sa
kapahamakan.

Kaya naman, lumabas ang pag-aalala ng mga Filipino sa
pagkasira ng kapaligiran, mula sa ilegal na pagputol ng mga
pund, pagkasira ng lupang-sakahan, hanggang sa paggamit ng
plastik at mga kemikal. Lahat ng ito'y may epekto sa mga
Filipino: nasisira ang kabuhayan, nagkakasakit ang mga tao, at
nawawala ang kapayapaan.

Mahalaga kung ganoon na magkaisa ang lahat upang
pangalagaan ang kapaligiran. Ibinigay ito ng Maykapal sa atin,
at ang pananatili nitd'y susi upang mabuhay ang
susunod na henerasyon.

b

Pagmamahal sa Bayan

lba iba ang paraan natin ng “pagmamahal para sa
bayan.” Nakikita natin ito sa mga OFW na nagsasakripisyo kahit
gusto nang umuwi sa Filipinas, o sa mga sundalong handang
protektahan ang bansa hanggang kamatayan. Kahit sa maliliit
na bagay, maaaring ipakita ang pagmamahal sa bayan, tulad ng
pagtangkilik sa sariling atin at mga produktong Pinoy, at
pagsunod sa batas.

Kaya naman, marami ang nagtataka na maraming
Filipino ang tila humihina ang pagmamahal sa bayan. Ayon sa
ilan, kapag inuuna ang sarili, o pinaiiral ang "kaniya-kaniya" na
pag-iisip—tulad ng mga “political dynasties"—nakasasagabal
ito sa bansa. Kaya para sa nakararami, mahalaga ang maghalal
ng mga politikong gagawa ng paraan upang bigyang solusyon
ang kahirapan, korupsiyon, at iba pang nagpapahina sa ating
pagmamahal sa bayan.

AN

Kilala ang mga Filipino bilang mga masayahing tao kahit
sa kabila ng mga pagsubok. Ngunit paano nga ba tayo
nananatiling maligaya? Para sa mga kabataan, masaya kapag
lagi lamang positibo ang isip. Sa mga nasa larang ng sining,
ang paggawa ng likhang-sining ay nagpapasaya sa kanila.
Marami rin ang nagsabing nakaugnay ang kanilang kaligayahan
sa pamilya, kaibigan, at komunidad. Ang makitang maligaya ang
minamahal sa buhay ay sapat na.

Nabanggit din na ang pagpapatawa (sense of humor)
ay nakaugnay sa kaligayahan. Sa pamamagitan ng
pagpapatawa, tumatatag ang Filipino sa harap ng pagsubok sa
buhay. Bagaman ganito, maraming tao sa sektor ng sining ang
nagbabaléa tungkol sa mababaw o bastos na pagpapatawa.

o)



Ang konsepto ng pakikipagkapuwa ay nasa sentro ng
kaugaliang Filipino. Sa lahat ng ating gawain, palagi nating
iniisip ang ating pamilya, kapitbahay, at komunidad, at umaakto
tayo para sa ikabubuti ng lahat. Sabi nga sa kasabihan: "Ang
kapuwa ko ay ako rin."

Tingnan na lamang ang konsepto ng “bayanihan.”
Dating tumutukoy sa sama-samang pagbubuhat ng bahay,
tumutukoy ang bayanihan ngayon kahit sa simpleng pagtulong
sa kapuwang nangangailangan. Maraming okasyon, halimbawa,
ang nangangailangan ng pagtutulong-tulong ng komunidad,
tulad sa pagdiriwang ng kasal, trabaho, paglalamay sa namatay,
atbp. Kahit ang pagbabahagi ng pagkain at magiliw na
pagtanggap sa mga bisita ay maituturing din bilang isang akto
ng bayanihan.

Kaugnay din ng kapuwa ang konsepto ng utang na loob,
na maaaring maging positibo o negatibo ang dala sa Filipino.
Sa isang band4, natututo tayong isukli sa kapuiwa ang
kabutihang ginawa sa atin. Ngunit sa kabilang banda, kapag
nakokompromiso ang sariling halagahan kapalit ng “utang na
loob’, tulad halimbawa ng sistema ng padrino sa politika, hindi
nagiging maganda ang konseptong ito. Para sa iba, sagabal din
sa maayos na pakikipagkapuwa ang teknolohiya't
modernisasyon dahil nawawala ang kakayahan nating
makipag-usap sa iba. Ang pagiging materyoso ay lumilikha rin
ng isang kultura ng panlalamang at pagsasarili. Dahil sa kapita-
lismo, ang pagtulong sa kapuwa ay nagiging serbisyo na
maaaring bilhin.

Kultura, Mga Sining, at mga Agham

Malawak ang sakop ng salitang "kultura.” Sa kabuuan,
tumutukoy ito sa anumang awitin, sayaw, sining, o produktong
sumasalamin sa kaugalian ng isang grupo. Ang mga likhang ito
ay ipinapasa sa susunod na henerasyon at tumutulong din sa
pagpapaunlad ng sariling kultura't lugar, lalo na sa mga
katutubo.

Minsan, mahalagang mamuhay sa kultura ng iba upang
lubusang makilala ito. Sa ganitong paraan, mas nagiging
sensitibo ang tao sa kulturang iba maliban sa sariling kultura.
Mahalaga ang respetong ito lalo na sa bansang may maraming
kultura. Nagiging sanhi ng tunggalian para sa magkakaibang
tribo ang kawalan ng paggalang sa kultura ng isa't isa. Kung
gayon, mahalaga din na ituro sa mga bata hindi lang ang
sariling kultura, kundi kung paano igalang ang kultura ng iba.

Bukod sa problema ng paggalang sa kultura ng iba,
suliranin din ang paglaho ng ilang kultura, tulad ng ilang
katutubong wika, dahil na rin sa modernisasyon at sa
pagtangkilik sa dayuhang kultura. Kasama ng agham, mahalaga
na gumawa ng programa ang pamahalaan upang suportahan
ang pagpapanatili ng mga kulturang nanganganib na mawala.

Mahalaga para sa lahat ng sektor ang isang matatag at
maaasahang pamahalaan. Ang isang mabuting pamahalaan ay
marunong mamuno at may direksiyon para sa
bayan—marunong magdisiplinag, at hindi makasarili. Kung wala
Ito, magkakagulo ang bayan na maaaring ikabagsak nito.

Ano nga ba ang ibig sabihin ng isang mabuting
pamahalaan? llan sa mga nabanggit na katangian ng isang
mabuting pamahalaan ay ang: pagtugon sa pangunahing
pangangailangan sa komunidad, pagkakaroon ng pantay na
pagtingin sa ilalim ng batas, paggalang sa kultura at kalikasan,
at kawalan ng korupsiyon. Ang huling ito ay isang malaking
suliranin ng pamahalaan para sa maraming Filipino ngayon.

Kinikilala rin naman ng mga Filipino na kasama sila sa
pagpapalaganap ng mabuting pamamahala. Kailangang matuto
ang ordinaryong Filipino na sumunod sa batas at makialam sa
kanilang pamahalaan, lalo na sa paghahalal ng nararapat na
tao.

Madalas iugnay ang pagkamalikhain sa sining, ngunit ito
rin ay maaaring gamitin sa pang-araw-araw na buhay. Sa isang
lipunang maraming pagsubok sa pang-araw-araw na buhay,
kinakailangan ang diskarte't pagkamalikhain upang matugunan
ang mga pangangailangan.

Sa mga negosyante, mahalaga na nagbubunga ang
pagkamalikhain ng mataas na kalidad ng produkto, lalo na't
maraming kompetisyon. Bilang salamin ng sariling kultura,
mahalaga lang na naipamamalas ng isang produkto ang
pinakamataas na kaugalian ng taong lumikha nit6. Mahalaga rin
para sa lumilikha hindi lang ang kalidad ng gawain, kundi ang
puso upang gawin ito. Marami sa malilikhaing gawain ang
nangangailangan ng oras at lakas na lagpas sa kaya niyang
maibigay, lalo na sa isang bansang na kung saan hindi gaanong
umuunlad ang isang taong nasa larang ng sining. Sa gayon,
minsan, kailangan niyang magsakripisyo alang-alang sa
pagkamalikhain.

Ngunit bukod sa pagkamalikhain sa sariling larang,
mahalaga rin ang pagkamalikhain sa pagtulong sa kapuwa. Sa
mga kabataan, ang pagdanas ng krisis ay maaaring magudyok
ng pinakamalikhaing mga idea; kasama ng sipag at tiyaga,
nakalilikha sila ng mga bagay na nakatutulong sa kapuwa.




Mga Sektoral na Halagahan

Sa pananaliksik na ito, may mga
halagahang nabanggit ang iba't ibang
sektor na ispesipiko sa kanilang grupo.
Para sa mga IP, mahalaga ang
pagpapanatili ng ninunong lupain at ang
pangangalaga ng katutubong kaalaman,
sistema, at kaugalian (indigenous

— — knowledge, systems, and practices, o
I |KSP).

Para sa sektor ng mga negosyante,
mahalaga ang magkaroon ng panlipunang
responsabilidad (social responsibility) sa
kanilang mga negosyo. Sa mga Moro, isang
halagahan ang maisabuhay ang mga
kaugaliang Islam. Sa sektor ng mga
kababaihan, pinahahalagahan nila ang
pagpapalakas ng kanilang kasarian upang
magkaroon ng pagkakapantay-pantay, habang
sa LGBTQIA++ na sektor, mahalaga ang
pagtanggap ng lipunan. Sa sektor naman ng
PWD, mahalaga ang ingklusyon sa legal,
panlipunan, at pati na rin sa “pilosopikal’ Na EEE————
pananaw kung saan kinikilala sila lagpas sa
kanilang kapansanan. Para naman sa mga
nasa militar, pinahahalagahan nila ang dangal.

e

Makikita rito na bukod sa pangkaraniwang halagahan, maaaring
magkaroon ng sari-sariling halagahan ang iba't ibang sektor ng
lipunang Filipino.

Konklusyon

Sa pangkalahatan, mapapansin na humigit-kumulang na
walang pinagkaiba ang mga halagahan noon at ngayon:
nakasentro sa pamilya, nakasalig sa pananampalataya at
kagandahang-asal, pagmamahal sa kapuwa, at may
pagpapahalaga sa edukasyon. Binibigyang-diin din ng mga
Filipino ang mga halagahan na nakaugnay sa lipunan, tulad ng
mabuting pamamahala, pagmamahal sa bayan, at katapatan at
integridad. Para sa personal na halagahan, binibigyang halaga
ang pagkatao/sarili, buhay at tunguhin, katatagan, at
kaligayahan.

May mga pagbago rin sa pagbibigay-diin sa bawat
halagahan, tulad ng kalusugan, ang pagtuon sa mga
pangunahing pangangailangan, trabaho at kabuhayan,
karapatang pantao, kapayapaan at kaunlaran, pangangalaga sa
kalikasan, ang pagkamulat sa halaga ng kultura't pamana ng
lahi, at ang pagiging pagkamalikhain.

Inaasahan na maituro ang mga halagahang ito sa lahat
ng Filipino sa mga paaralan at komunidad at maihabi sa iba't
ibang sektor ng lipunan—mula sa pribadong sektor hanggang
sa pamahalaan—upang lalo pang mapatatag ang bansang
Filipinas at mapagbuklod ang mga Filipino tungo sa ikabubuti
ng bayan.

